
Annotatsiya. Banklar va ular tomonidan amalga oshiriladigan bank faoliyati har 

qanday mamlakat iqtisodiy tizimida muhim o‘rin tutadi va taraqqiyot sur’atlarini 

belgilovchi asosiy omillardan biri bo‘lib sanaladi. Zero samarali ishlovchi bank tizimi 

moliyaviy mablag‘larni iqtisodiyot tarmoqlari, mintaqalar, korxona va tashkilotlar, 

fuqarolar o‘rtasida erkin va tez aylanishini ta’minlaydiki, bu hol o‘z-o‘zidan tovar va 

xizmatlar muomalasini tezlashuvi hamda kengayishiga olib keladi.  

Kalit so’zlar: tijorat banklari, bank ustavi, aksiyadorlik jamiyati umumiy yig’ilishi, 

bank kengashi, bank boshqaruvi 

 

Tijorat banklari O‘zbekiston Respublikasidagi ikki pog‘onali bank tizimining quyi 

pog‘onasi sifatida xalq xo‘jaligining barcha tarmoqlariga mansub va hilma-hil shakldagi 

korxona, muassasa, tashkilotlar, yakka tadbirkorlar, ayrim fuqarolar uchun universal bank 

operatsiyalarini amalga oshiruvchi kredit tashkiloti bo‘lib hisoblanadi. Banklar 

jamiyatning pul bilan bog‘liq iqtisodiy munosabatlarida vositachilik vazifasini bajaradi 

va shu yo‘l bilan bankka oid bozor makonini tashkil qiladi. Tijorat banklari amalga 

oshiradigan asosiy funksiyalardan biri bo‘lib jismoniy va yuridik shaxslar pul 

mablag‘larini omonatga jalb qilish hamda jalb qilingan mablag‘larni tavakkal qilib o‘z 

nomidan tadbirkorlikka sarmoya joylashtirishdan iboratdir. Banklar vaqtincha bo‘sh 

turgan mablag‘larni ishlab chiqarish oborotiga jalb qilish orqali iqtisodiy taraqqiyotni 

investitsiyalaydi, davlat va jamiyat yuksalishi uchun zarur iqtisodiy-moliyaviy sharoitni 

yaratadi. 

Tijorat banklari iqtisodiyotning muhim sektori sifatida islohotlar muvaffaqiyatini 

ta’minlashning muhim omillaridan bo‘lib hisoblanadi. Bugungi kunda mamlakatimizda 

29 ta tijorat banklari bank faoliyatini amalga oshirib kelmoqdalar. Tijorat banklari, qoida 

tariqasida aksiyadorlik jamiyati tarzida tashkil etiladi. Bank muassislari sifatida yuridik 

va jismoniy shaxslar, chet el yuridik va jismoniy shaxslari ishtirok eta oladilar. Umumiy 

qoidaga ko‘ra davlat hokimiyati organlari, jamoat birlashmalari, jamoat fondlari bank 

muassisi sifatida qatnashishlari mumkin emas. Ammo, O‘zbekiston Respublikasi 

Prezidenti farmonida, Hukumat qarorlarida maxsus nazarda tutilgan hollarda ushbu 

shaxslar ham hukumat tashabbusiga ko‘ra tashkil etilayotgan banklar faoliyatida muassis 

sifatida ishtirok etishlari mumkin. Aksiyadorlik tijorat banki ustav kapitalining eng kam 

miqdori O‘zbekiston Respublikasining Markaziy banki tomonidan belgilab qo‘yiladi. 

Tijorat bankining ustav kapitalida har bir muassisning ishtiroki bu kapitalning 

qonunchilikda belgilangan miqdoridan oshib ketmasligi lozim.  

Aksiyadorlik tijorat banklarida ularning boshqaruv organi bo‘lib aksiyadorlarning 

Umumiy yig‘ilishi, bank Kengashi va bank Boshqaruvi hisoblanadi. 

Aksiyadorlarning umumiy yig‘ilishi – aksiyadorlik tijorat banklarining yuqori organi 

bo‘lib sanaladi va uning vakolatlari «Aksiyadorlik jamiyatlari va aksiyadorlar huquqlarini 

himoya qilish to‘g‘risida»gi qonun, bank Ustavi, boshqa qonun hujjatlari bilan tartibga 

solinadi. 

Aksiyadorlar umumiy yig‘ilishining alohida vakolatlari qatoriga quyidagilar kiradi: 

1) bank Ustavini tasdiqlash, unga qo‘shimcha va o‘zgartirishlar kiritish (umumiy 

yig‘ilishda ishtirok etayotgan ovoz beruvchi aksiya egalari bo‘lgan aksiyadorlarning 

kamida 3/4 qismi yoqlab ovoz berishi orqali); 

2) bankni qayta tashkil etish yoki tugatish (ovoz beruvchi aksiyadorlarning kamida 

3/4 qismi ma’qullaganida); 

3) bank kengashi a’zolari sonini belgilash, uning a’zolarini saylash, muddatidan 

oldin kengash a’zoligidan chiqarish (ovoz beruvchi aksiya egalari 3/4 qismidan kam 

bo‘lmagan ovoz bilan hal etiladi); 

4) e’lon qilingan aksiyalarning eng yuqori miqdorini belgilash; 

5) bankning Ustav kapitali miqdorini ko‘paytirish yoki kamaytirish (ovoz beruvchi 

aksiya egalari 3/4 qismi ovozi bilan hal etiladi); 

6) o‘z aksiyalarini sotib olish (ovoz beruvchi aksiya egalarining 3/4 qismi 

ma’qulllaganda); 

7) bank Kengashi tomonidan tayinlangan bank Boshqaruvi Raisini tasdiqlash; 

8) bank Taftish komissiyasi a’zolarini saylash va ular vakolatini muddatidan oldin 

to‘xtatish; 

9) bankning tashqi aksiyalarini tasdiqlash; 

10) bank yillik hisobotini, balansini, foyda va zaralar hisobini tasdiqlash, foyda va 

zararlarni taqsimlash (ovoz beruvchi aksiya egalarining 3/4 qismi ovozi bilan hal etiladi); 

11) bank hujjatlarini tasdiqlash va ularni bank biznes rejasi bilan taqqoslash, bank 

Kengashi a’zolariga kompensatsiya va mukofotlar miqdorini belgilash (ovoz beruvchi 

aksiya egalarining 3/4 qismi ovozi bilan hal etiladi); 

12) Aksiyadorlar Umumiy yig‘ilishi reglamentini tasdiqlash; 

13) aksiyalarni bo‘lish yoki jamlash; 

14) kredit berish, aktiv va passivlarni boshqarish, investitsiyalarni amalga oshirish, 

mijozlarga yangi bank xizmatlarini ko‘rsatish masalalarida bank tomonidan amalga 

oshiriladigan siyosatning asosiy yo‘nalishlarini belgilash va boshqa vakolatlarni amalga 

oshiradi. 

Bank aksiyadorlarining umumiy yig‘ilishi O‘zbekiston Respublikasining 

«Aksiyadorlik jamiyatlari va aksiyadorlar huquqlarini himoya qilish to‘g‘risida»gi 

qonunida belgilab qo‘yilgan muddatlarda hamda tartibda chaqiriladi (mazkur qonunning 

64-moddasi). 

Bank Kengashi. Aksiyadorlar Umumiy yig‘ilishlari o‘rtasidagi davrda bank 

faoliyatiga umumiy rahbarlik qilish bank Kengashi tomonidan amalga oshiriladi. 

«Banklar va bank faoliyati to‘g‘risida»gi qonunning 22-moddasiga ko‘ra bank 

Kengashi vakolatlariga quyidagilar kiradi: 

1) bank faoliyati ustidan nazorat olib borish; 

2) bank rahbarlarini ishga tayinlash va vazifasidan ozod qilish; 

3) bank kapitalining muntazam o‘sishini ta’minlash; 

4) bank siyosatini ishlab chiqish va ro‘yobga chiqarilishini kuzatib borish; 

5) bank faoliyatini amalga oshirish chog‘ida qonunchilik talablariga rioya etilishini 

ta’minlash va bank Ustavida nazarda tutilgan boshqa vakolatlarni amalga oshiradi. 

Bank Kengashi kamida besh kishidan iborat bo‘ladi. Uning tarkibiga bank 

aksiyadorlaridan tashqari bank sohasi olimlari va mutahassislari a’zo sifatida kiritilishlari 

mumkin. Bank Kengashi majlislarini chaqirish muddatlari, tartibi, masalalarni majlisda 

muhokama qilish va qarorlar qabul qilish tartiblari «Aksiyadorlik jamiyatlari va 

aksiyadorlar huquqlarini himoya qilish to‘g‘risida»gi qonunda belgilab qo‘yilgan 

(qonunning 85-moddasi). Bank boshqaruvi Raisini ishga qabul qilish va uning bilan 

Mehnat shartnomasi tuzish bank Kengashi tomonidan amalga oshiriladi va mehnat 

shartnomasiga bank Kengashining Raisi imzo qo‘yadi. Bank Kengashi bank aksiyadorlari 

umumiy yig‘ilishi oldida hisob beradi. 

Bank boshqaruvi bankning kundalik faoliyatiga rahbarlik qiladigan ijroya organidir 

va u kollegiallik asosida ish yuritadi. Bank boshqaruviga bank Kengashi tomonidan 

tayinlanadigan va umumiy majlis tasdiqlaydigan boshqaruv raisi rahbarlik qiladi.Bank 

boshqaruvi raisi o‘rinbosarlari va bankning boshqa xodimlarini ishga qabul qilish, ishdan 

bo‘shatish (mehnat shartnomasi tuzish, uni o‘zgartirish, bekor qilish) bank boshqaruvi 

raisi tomonidan amalga oshiriladi (Boshqaruv va uning Raisi vakolatlari «Aksiyadorlik 

jamiyatlari va aksiyadorlar huquqlarini himoya qilish to‘g‘risida»gi qonunning 86-87 

moddalarida belgilab qo‘yilgan). Bank boshqaruvi bank Kengashi va bank aksiyadorlari 

umumiy yig‘ilishi oldida javobgar bo‘ladi. Bank filiallarining rahbarlari O‘zbekiston 

Respublikasi Markaziy banki roziligi olingani holda bank boshqaruvi tomonidan 

vazifasiga tayinlanadi yoki lavozimidan ozod qilinadi. 

Aksiyadorlik tijorat banklari aksiyadorlarining bankni boshqarish yuzasidan va boshqa 

masalalarga doir huquqlari, ularning mulkiy hamda boshqa huquqlarini himoya qilish 

aksiyadorlik huquqiga oid qonunchilik normalari, «Banklar va bank faoliyati 

to‘g‘risida»gi qonun va boshqa qonun hujjatlariga muvofiq amalga oshiriladi. 

O‘zbekistonda shuningdek belgilangan tartibda tashkil etilgan va akkreditatsiyalangan 

xorijiy banklarning vakolatxonalari ham faoliyat olib borishlari mumkin. Ularni 

boshqarish qonun hujjatlariga muvofiq amalga oshiriladi.  

